
Ku soo Dhowaada Warsidaha AGA! 

horumarinta warsidahan aad ayaan u soo dhoweynaynaa.  

Sidoo kale, gacmo furan ayaan ku soo dhowaynaynaa qoraallada ay soo 

gudbiyaan qalinleyda iyo ehelada Af-Soomaaligu. 

       Warsidahani wuxuu ku soo baxaa nuqul daabacan  

iyo mid elektoroonig ah (eeg www.aga.so).  
                Cinwaanka lagala soo xiriirayaa waa Email: info@aga.so 

Wax la sugaba, waxaa si rasmi ah xarigga looga ja-

ray dhismaha Akademiya Goboleedka Af Soomaa-

liga (AGA) ee magaalada Muqdisho. Dhagaxdhigga 

iyo furitaanka dhismahan waxaa wada lahaa labada 

madaxweyne ee Md. Xasan Sheekh Maxamuud, 

Madaxweynaha JFS, iyo Md. Ismaaciil Cumar 

Geelle, Madaxweynaha Jamhuuriyadda Jabuuti. 

Waxay ahayd Febraayo 2015 markay labadoodu 

wada dhaxdhigeen. Ku dhowaad siddeed sanno 

kaddibna xarigga ayay si wadajir ah uga jareen bar-

qadii Khamiista 29/12/2022.  

Dhismahani waa xarunta dhexe ee AGA ka hawlge-

layso, laamo kalena waxay ku leedahay/

yeelanaysaa magaalooyin kale ee Geeska Afrika iyo 

qurbahaba leh. Dhismahan oo ka kooban xafiisyo, 

maktabad iyo hoolal kala duwan. Dhulka waxaa ku 

deeqay dawladda Soomaaliya, dhismahana waxaa 

dhisay dawladda Jabuuti. 

Farxad iyo raynrayn ayay u tahay dhammaanba 

ummadda Soomaaliyeed, gaar ahaanna bahda afka 

iyo dhaqanka. Hambalyo, hambalyo, hambalyo! 

Farxaddan iyo raynrayntan waxaa dhadhan gaar ah 

u yeelaya iyadoo la kulantay munaasabadda konton 

guurada hirgelintii far Soomaalida, oo ku beegnayd 

sannadka 2022 (1972-2022). Waxaa farxadda sii 

badinaya iyadoo dhawr bilood keliya innaga xigaan 

toban jirsiga Akademiya Goboleedka Af Soomaaliga, 

oo ku beegan Juun 2023 (Juun 2013 – Juun 2023). 

Fikradda yagleelidda Akademiya Goboleedkani 

waxay ka soo baxday shirweynihii afartan guurada 

hirgelinta far Soomaalida, ee Jabuuti ka dhacay 

Diisambar 2012; maanta oo konton guuradii loo 

dabbaaldegayana waxaa xarigga laga jaray dhismi-

hii laga agaasimayay hawlaha AGA. 

Dabcan, waxay ahayd tallaabo loo aayay markii da-

wladii Soomaaliya ku dhaqaaqday hirgelinta far Soo-

maalida sannadkii 1972. Maanta oo nus qarni laga 

joogo, waxaan markhaati ka wada nahay miradhalka 

dadaalkaas iyo qiimaha taariikhiga ah ee ay tallaa-

badaasi lahayd.  

Sidaas oo kale, ayaa loogu han weyn yahay 

Akademiya Goboleedka Af Soomaaliga (AGA) oo 

loo igmaday, dhabarkana u ridatay, daryeelidda 

iyo horumarinta af Soomaaliga iyo hal-abuurkiisa 

suugaaneed,  

AGA waa xarun aqooneed ay ku bahoobeen da-

lalka Geeska Afrika ee Soomaalidu degto, 

waxayna u taagan tahay hiilka afka hooyo, oo ka 

mid ah tiirarka ugu muhiimsan ee ummad-weynta 

Soomaaliyeed isku haya. Sidaas darteed, 

halkudheggeedu waa “Hadafkayagu waa hiilka 

afka hooyo iyo hal-abuurkiisa”. AGA waxaa lagu 

asaasay magaalada Jabuuti bishii Juun 2013. Aa-

saaskeeda waxaa keenay baraarug lagu baraaru-

gay halis weyn oo ku soo fool yeelatay af Soo-

maaliga, oo ah astaanta jiritaanka ummadda Soo-

maaliyeed iyo haybta Soomaalinnimo. 

Sidaas darteed, xaruntan cusubi waxay 

noqonaysaa  goob ay ku soo hirtaan ehelada u 

adeega afka hooyo, kuna foogan hawlaha 

cilmibaaristiisa ee kala jooga guud ahaanba gey-

iga Soomaaliyeed ee Geeska Afrika, iyo weliba 

daafaha dunida. 

Haa, dhismahan cusubi waa himilo loo han 

weynaa oo dhabowday. Hase yeeshee, hawl-

wadeennada AGA waxay garawsan yihiin inuu 

yahay taako Mayl ka mid ah. Waayo, hawsha loo 

igmaday waa hawl baaxad iyo culaysba leh. Waa 

hawl u baahan nafhurnimo, dadaal joogto ah iyo 

iskaashi; ay hagayso aqoon. xirfad dheeri ah iyo 

daacadnimo. 

Tirsigan, oo kulmiyay labada tirsi ee 20aad & 

21aad, wuxuu soo tebinayaa wararka furitaankii 

xarunta AGA iyo qayb ka mid ah barnaamijyadii 

lagu maamuusayay munaasabadda konton 

guurada far Soomaalida; iyo weliba maalinta 

caalamiga ee afka hooyo, oo 21 Febraayo ee 

sannad kasta dunida daafaheeda laga xuso. 

Akhris wanaagsan iyo ka bogasho wacan! 

ERAYGA TIFAFTIRKA 

 

Dhismaha Cusub ee AGA,  

Himilo Rumowday iyo Xil Kordhay 



QORMOOYIN HORTABIN MUDAN 

Inkastoo midhaha laga sinmiyo, 

                                 madasha luuqdeeda  

Murti baan ka reebaa hadha iyo,  

                                 anigu maahmaahe  

Miisaan haddaan hadal laheyn, 

                                  waa micne la‟aane! 

 Milgaha Gabayga iyo Soomaalidii hore  

Haddaan dib u milicsanno sooyaalka gabayga 

milgihiisa iyo Soomaalideennii hore halkii ay ka 

joogeen majeerashadiisa. Ilaa laga soo gaaro 

dabaqayaaqadii qarnigii 20aad, gabayga ayaa 

ahaa jaad-tixeedka keliya ee ay bulshadu qiimeyso 

adeegsigiisa, xaalad kasta iyo dhacda kasta oo 

kala soo gudboonaada saanqaadka meerta-

nololeedkoodii jiraaleed, samaan iyo xumaan, 

farxad iyo murugo key tahayba tiirdhaxaad u ahaa 

maareynta wax ka dhihiddeeda, bulshaduna way u 

dheganugleyd wax ku qaadashadiisa. 

Teeriyo muddo dheer ilaa laga soo gaaro ni-

daamkii dowladnimo ee ka dhashey geyiga Soo-

maaliyeed gabayga uun baa calan waleynaayey, 

oo ma jirin jaad-tixeed kale oo la shinsado hal-

tirintiisa. Taana tusaale waxaa innooga filan koo-

faarta bulshadii gabayga ee horey loo siiyey. 

Waxaa kaloo taa ayidaya mileygaa ma jirin wax la 

yiraahdo maansayahan, keliya gabyaa uun baa 

jirey oo halbeeg u ahaa tixeeyaha lagu qiimeeyo 

hadba hibada uu u leeyahay tirintiisa. 

Xilligaa qofka aan gabyin balse, geeraara ama ji-

iftooda ama masafooda iwm, marna looma aqoon-

saneyn tixeeye la shinsado haltirinnadiisa.  

Dhanka qiimeynta gabyaaga haddaan eegno 

waxay ku xidhneyd maadaama ay Soomaalidu xilli-

gaa aheyd bulsho inteeda badan gabayda, waxaa 

lagu kala saari jirey: afmaalnimadooda hadba 

heerka ay gaarsiisan tahay, murti heli ogaantooda, 

siday u kala aftahansan yihiin iyo sida ay gabaya-

doodu u kala saameyn bataan ee loo majeerto du-

luc fogaanta murtiyeed ee uu ku sooho tixeyntiisa. 

Gabaygu waa curadka maansada. Waa kan cal-

anka u sida haltirinnada maansada. Waa kan 

ugu hanaqaadsan, uguna saameynta badan 

marka loo eego sida uu bulshada ula falgalo iyo 

raadka uu ku reebo maankooda. Gabaygu waa 

jaad-tixeedka ugu dhumucda weyn dhammaan 

laamaha maansadu  kulmiso, mug iyo maax, 

dhuux iyo shansho, dhan kastoo laga eegaba 

hadday tahay: habka loo falkiyo heemaalintiisa, 

isku xirka rasada tuducyadiisa, mugweynida xa-

raf-raaciisa, sargooyada erey xulashadiisa.  

Tusaale ahaan gabaygu wuxuu jaadad-

tixeedyada kale kaga duwan yahay laguma dhiso 

tuducyadiisa ereyo kala miisaan hooseeya, had-

dii lagu soohose waxay dhabqiyaan dhumuc 

weynidii halbeegga u noqon laheyd xogtebintiisa. 

Halka haltirinnada kale haddii lagu falkiyo ereyo 

jilicsan aaney wax saameyn ah ku yeelan mac-

nagudbintooda. Gabaygu waa jaad-tixeedka ugu 

adeegsiga badan dhanka hadal bilayaasha 

maansadu ku sameysanto oo aan sinna looga 

maarmin miisaan cusleynta duluc fogaantiisa 

murtiyeed, ku saafidda maahmaahyo bila iyo 

halheysyo la shinsado iqk. 

Qodobbadaa iyo kuwo kaloo aannan xusin oo 

madhaafaan u ah falkinta gabayga haddii lagu 

saafi waayo oo uu ka arradnaado tixoobiddiisa, 

si kasta oo uu u buuxiyo shuruudaha halbeegga 

maansoobiddiisa. Gabaygaasi macnawi ahaan 

ma yeesho tayadii iyo qiimihii looga baahnaa ee 

u suurtagelin laheyd inuu dhumuc cuslaado. 

Taas oo uu kaga buro sidi lahaa haltirinnada 

kale.  

Hal-tusaale haddaan u soo qaadanno arar gabay 

oo uu tiriyey AHN Aadan Carab mar uu tilmaa-

mayay dhumuc weynida gabayga looga baahan 

yahay haddaan la sugin  

tixoobidiisa in aanu yeelanayn wax macne ah oo 

laga shinsado. Wuxuu arar-furfurashadiisa ku 

yiri:  

Milgaha Gabayga Shalay iyo Maanta 

Mileygaa qofka „gabyaa idman‟ loo aqoonsado ee 

bannaanka isa soo dhiga waxay bulshadu siin 

jirtey maamuus iyo tixgelin dheeraad ah, gaar 

ahaan beesha uu ka dhashey. Wuxuu la marta-

bad noqon jirey dhanka derejada madax 

dhaqameedka, culimada iyo indheergaradka kale 

ee indhaha u ah beesha.  

Sebenkaa gabyaaga idman aad baa loo tixgelin 

jirey in lagu aabbiyoodana laguma dhici jirin aad 

baana looga baqi jirey. Maxaa yeeley, gabyaagu 

wuxuu ahaa afku leeble aan la mahadin 

habaarkiisa; gabayadiisuna meelo durugsan ayey 

gaari jireen oo looga haasaawi jirey. 

Geesta kale, xilligaa gabyaagu wuxuu ahaa 

afhayeenka beeshiisa ku hadla codkooda. Isagoo 

har iyo habeen halabuurka hibada loo siiyey u 

taagnaa inuu gar iyo gardarro ku difaaco 

reerkiisa. Mileygaa gabyaagu wuxuu la meel joo-

gey marka casrigan dunida maanta loo eego 

kaalinta wasaaradda warfaafintu ugu jirto daw-

ladaha. 

Saameyntii Gabayga iyo Soomaalidii hore 

Soomaalideennii hore gabaygu saameyn ballaar-

an ayuu ku lahaa meerta-nololeedkedii bulsheed. 

Wuxuu fure u ahaa arrin kastoo la soo derista, 

haddey tahay: colaad, guubaabo, digasho, demin 

colaad dabadheeraatey, ergeyn, dood iyo gar-

naqsi, hawaala waran adduun, talo iyo tusaale, 

dardaaran, haasaawe, iwm. Dadkuna way u dhe-

ganuglaayeen wax ku qaadashadiisa. Gabaygu 

wuxuu abuuri jirey colaado lagu riiqdo oo aan la 

mahadin ciribtooda danbe. Gabay qura oo la tiri-

yey ayaa beelo nabad u yaalley dab ka dhex oog-

gi jirey. Marna wuxuu dawo iyo heshiis u horseedi 

jirey beelo dagaal ba‟an oo guyaal u dhaxeeyey 

oo geeridoodu xisaab beeshey. Mararka qaar-

kood wuxuu baajin jirey reero dirir isu qalab qaat-

ey iney birta iska aslaan.  

Oogwadaagta beelaha haddii ay is qoomaan 

dhexdooda wax kala tabashada iyo gar-

naqsigooda gabayga ayaa gundhig u ahaa oo ay 

ku kala baanan jireen.  

Geesta kale, gabyaagu wuxuu ahaa diiwaan geli-

yaha taariikhda hadba dhacdooyinka soo meera. 

Wixii arrinee yimaada, samaan iyo xumaan key 

tahayba, gabay ayuu ku weeleyn jirey dhigaal 

keydintooda sooyaaleed. Hal dhacdo aan tusaale 

u soo qaadanno oo fajaciso ku noqotey Soomaa-

lidii markaa jirtey.  Markii ugu horeysey ee ay 

dadka Soomaaliyeed  

diyaarad arkaan aad bey ula irkigeen, birta cirka 

duuleysa oo la leeyahay dad baa saaran 

dusheeda oo wax dileysa. Dhacdadaa dadkii ga-

byi ogaa ee wax ka yiri, waxaa ka mid ahaa AHN 

gabyaagii weynaa Maxamuud Cali Beenaley oo 

tiriyey gabay aftahamadiisu sareyso oo uu ku 

cabbiray la yaabka birtaa cirka duuleysa ee wax 

dileysa meerisyadiisa waxaa ka mid ahaa: 

Cirka waxaan sallaanku u sudhneyn, 
                                   sida sayaariinta 
Oo saraca hoosiyo arlada, 
                                  cagaha saareynin 
Oo siifadduu kaga hanqarin,  
                                  haaddu sare joogsan 
Oo laga salsaliyoon laheyn,  
                                  siigo iyo leexo 
Oo lagu salaaxeyn haddaad,  
                                 sumac ku liishaanto 
Balaayada qalbiga suurisaye,  
                                 samada xiimeysa! 

Saameynta Magaalowgu ku Yeeshay Gabayga 

Waxay xilliyadu is guraanba; wuxuu gabaygu 

gacanta sare lahaadaba; waxaa la soo gaarey 

anbaqaadkii casrigii magaalowga laga soo 

bilaabo abbaaraha bartamihii qarnigii 

labaatanaad. Xilligaasoo reerguuraaga Soomaali-

yeed ay bilaabeen iney magaalooyinkii ku soo 

qulqulaan.  

Fursaddaas dahabiga ah ee ay heleen jaadad-

tixeedyada kale, ee aan gabayga aheyn, waxay u 

suurtagelisey iney aad u kobcaan. Iyagoo 

yeeshey shacbiyad ballaaran iyo xiiseyn aan ka 

dhicin tan gabayga heer ay la deraja noqdeen. 

Xiiseyntaas oo marba marka ka danbeysa isa 

soo tareysey ayaa hoos u dhac ku keentey tirintii 

gabayga gaar ahaan dhanka magaalooyinka, 

walow uu miyiga ku sii danbeeyey adeegsigiisu. 

Halka jaadad-tixeedyada kale ay heegada isku 

laaleen, illaa ay shiiqiyeen mudnaantii gabaygu 

lahaa oo iyaga laga doorbidey ka maanseyn-

tooda.  

Hoos u dhaca soo wajahay gabayga waxaa loo 

aaneyn karaa labo arrin oo is biirsadey. Tan hore 

waxay tahay saameyntii gabaygu lahaa oo ay 

riwaayaduhu meesha ka saareen. Maadaama ay 

ka mug iyo miisaan cuslaadeen gabayga. 

Barabixintaas oo wax weyn u dhintey mudnaantii 

gabaygu lahaa milgihiisii. 

Tan labaad ee gabayga sii wiiqdey waxay tahay 

ka doorbididdii laga doorbidey adeegsigiisa, 

jaadad-tixeedyada kale oo iyagu ka sahlan 

gabayga xagga tirinta. Waxaan muran ka joogin 

inuu gabaygu yahay jaad-tixeedka ugu falkinta 

adag marka loo eego haltirinnada kale tirintooda. 

Taasina waxay keentey adeegsigii gabayga in 

laga howlyareysto tirintiisa. 

Waxay xilliyadu is guraanba waxaa la soo gaarey 

bilowgii toddobaatannaadkii. Xilligaas oo ahaa 

berisamaadkii jaadad-tixeedyada aan gabayga 

aheyn ay figta ugu sareysa gaareen illaa ay soo 

ifbaxeen silsilado maanseedyo ku tixeysan jiifto 

iyo masafo oo aaney dhicin iyaga hortooda oo si 

weynna looga daba-dhacay tisqaadkooda. 

Muddadaa wixii ka horeeyey kaalinta silsilad 

maanseedyada gabayga uun baa lahaa oo ay u 

xirneyd. Is weyddiintuse waxay tahay mar haddii 

gabaygii godkii ugu danbeeyey lala qeybsadey 

oo weliba la baradheereeyey, dhaawacaa culus 

ee gabayga soo gaarey tolow ma ka soo dhabiib 

kacay mise taasi i qarso bay noqotey oo wax ka 

sii daran buu mutey? Akhristoow jawaabta adaan 

kuu daayey. 

W. Q.  

Macallin C/laahi Sh. Cabdi (Gacanka) 

Teeriyo waagaas, bulshada Soomaaliyeed isbed-

del baa ku dhacaayey habdhaqan nololeedkeedii 

reer-guuraannimo.  

Isbeddeladaas oo sebenba sebenka xiga saame-

yn ku yeelanaayey milgihii gabayga mudnaantii uu 

qarniyada badan ku kelida ahaa adeegsiga 

majeerashadiisa.  

Kala guurkaa dhaqan-dhaqaale bulsheed ee 

magaalooyinka ka hirgaley waxey soo kordhiyeen 

curashada jaadad-suugaaneedyo hor leh oo kala 

ah: heesaha casriga ah ee miyuusikada lagu laro 

luuqdooda iyo fanka jilidda masraxa, oo wax weyn 

ku soo kordhiyey halabuurka suugaanteenna. 

Curashada Heesaha Casriga ah iyo Fan-

Masraxeedka Riwaayadaha. 

Curashada heesaha casriga ah ayaa hor bilowdey 

oo ku beegneyd soo ifbixidooda soddonnaadkii. 

Xilligaasoo lagu guda jirey halgankii goban-

nimodoonka ummadda Soomaaliyeed ay ugu ji-

reen xoriyaddooda.  

Curashadii iyo Soo ifbixii heesaha casriga ah, si-

iba waqtigii lagu guda jirey halgankii goban-

nimodoonka ummadda Soomaaliyeed ay ugu ji-

reen xoriyaddooda, durba waxay soo jiiteen bul-

shadii magaalooyinka ku nooleyd gaar ahaan 

dhallinyarada oo afarta garjaho ula kacdey. Xii-

seyntaas heesaha loo qaadey waxay saameyn ku 

yeelatey mudnaantii gabaygu lahaa adeegsigiisa. 

Iyagoo sabab u noqdey in badan oo bulshada ka 

mid ah iney indhahooda ka soo jeediyaan 

gabayga majeerashadiisa oo ku furey albaabkii  

hoos u dhiciisa. Isla markaana waxay sabab u 

noqdeen iney madaxa la soo kacaan jaadad-

tixeedyada aan gabayga aheyn adeegsiga ka 

maanseyntooda. 

Isla guyaaladaas dhexdooda ayey curteen jaad-

suugaaneedka loogu wanqalley fan-masraxeedka 

riwaayadaha, oo iyana saanqaadkoodii waxay 

qeyb libaax leh ka soo qaatey halgankii loogu jirey 

madaxbannaanida.Tisqaadkii fan-masraxeedka 

riwaayaduhu waxay dardar geliyeen adeegsiga 

jaadad-tixeedyada kale, sida: geeraarka, jiiftada, 

masafada, buraanburka ikk. Oo looga maarmi 

waayey halabuurka riwaayada oo ay tiirdhaxaad u 

noqdeen halcurinteeda. 



OKTOOBAR 2022 –MAARSO 2023                                    WARSIDAHA AGA                                                           BOGGA 6AAD  

 

 

 

Madaxweynayaasha Soomaaliya iyo Jabuuti  

oo Xarigga ka jaray Xarunta AGA 

Madaxweynaha Jamhuuriyadda Federaalka Soo-

maaliya Mudane Xasan Sheekh Maxamuud  iyo 

Madaxweynaha Jamhuuriyadda Jabuuti Mudane 

Ismaaciil Cumar Geelle ayaa 29/12/2023, si wada-

jir ah xarigga uga jaray xarunta dhexe ee Akad-

emiye Goboleedka Af Soomaaliga (AGA); waxaa-

na ku weheliyay Wasiirka Gaashaandhigga Kenya 

Md. Aadan Barre Ducaale. 

Madaxweyne Xasan Sheekh, oo goobta ka had-

lay, ayaa tilmaamay qiimaha afku ugu fadhiyo um-

madda Soomaaliyeed. “Af Soomaaligu waa xa-

bagta isu haysa ummadda Soomaaliyeed. Waa 

diiwaan xanbaarsan dhaqanka, taariikhda iyo 

aqoonta dhaxalka ah ee facba faca kale u soo 

gudbinayay. Waa summadda iyo baadisooca aan 

kaga duwannahay quruumaha kale ee caalamka 

ku nool” ayuu yiri Madaxweynaha Soomaaliya. 

Madaxweynaha Jamhuuriyadda Jabuuti Md. 

Ismaaciil Cumar Geelle, oo isna goobta ka hadlay, 

ayaa xusay kaalinta mugga leh ee Akademiye Go-

boleedka Af Soomaaligu ugu jirto ummadda Soo-

maaliyeed iyo hawsha muhiimka ah ee loo ig-

maday. 

Sidoo kale, waxaa munaasabaddan ka hadlay 

Wasiirka Gaashandhigga ee dawladda Kenya 

Md. Aadan Barre Ducaale oo soo dhoweeyay 

furtitaanka xarunta Akademiyada AGA, waxaana 

uu tilmaamay inuu ku faraxsanyahay ka soo 

qaybgalka furitaanka xaruntaasi, isaga oo bal-

lanqaaday inay kaalintooda ka qaadan doonaan 

hiilka afka hooyo. 

Guddoomiyaha KMG ah ee Akademiye Go-

boleedka Af Soomaaliga Prof. Cabdalla Cumar 

Mansuur oo madaxdaasi ka hor halkaasi ka had-

lay ayaa ka warbixiyay heerarkii uu soo maray 

dhismaha xarunta AGA; isla markaana iftiimiyay 

dadaalka ay Akademiyadu ugu jirto hiilka afka 

hooyo iyo horumarintiisa, isaga oo hoosta ka 

xarriiqay siday AGA uga go‟an tahay sidii uu af 

Soomaaligu maqaam mug leh ugu yeelan lahaa 

dalalka Geeska Afrika. 

Munaasabaddan waxaa ka qaybgalay 

Guddoomiyaha Aqalka Sare Md. Cabdi Xaashi 

Cabdullaahi, Ra‟iisulwasaaraha Xukuumadda 

Federaalka Soomaaliya, Mudane Xamse Cabdi 

Barre; wasiirro, xildhibaanno iyo masuuliin kale 

oo ka tirsan  Soomaaliya, Jabuuti iyo Kenya. 

WARARKA WAXQABADKA AGA  

Akademiya Goboleedka Af Soomaaliga (AGA) 

ayaa 29/12/2023 billad sharafyo guddoonsiisay 

madaxweynayaasha Soomaaliya iyo Jabuuti oo 

xilligaasi si wadajir ah xariga uga jaray xarunta 

dhexe ee AGA. 

Guddoomiyaha ku meel gaarka ah ee AGA Prof. 

Cabadalla Cumar Mansuur oo billad sharaftaasi 

guddoonsiiyay labada Madaxweyne ayaa 

sheegay inay ku mutaysteen kaalinta ay ka qaa-

teen hiilka afka hooyo, iyo aasaasidda iyo taa-

bagalinta Akademiye Goboleedka Af Soomaaliga 

(AGA). Labadan madaxweyne ayaa nasiib u 

helay inay saxiixaan heshiiskii AGA lagu asaasay 

Juun 2013, xaruntanna dhagaxdhigaan Febraayo 

2015, isla markaana furaan Diisambar 2023. 

Munaasabaddan waxaa goobjoog ka ahaa 

Guddoomiyaha Aqalka Sare Md Cabdi Xaashi 

Cabdullaahi, Ra‟iisulwasaaraha Soomaaliya Md. 

Xamse Cabdi Barre, Wasiirka Gaashaandhigga 

Kenya Md. Aadan Barre Ducaale; wasiirro, xildhi-

baanno iyo masuuliin kale oo ka tirsan  Soomaali-

ya, Jabuuti iyo Kenya; iyo qaybaha kala duwan 

ee bulshada. 

 

Xaflad aad u ballaaran oo lagu xusayay maalinta 

caalamiga ah ee afka hooyo ayaa 21 Febraayo 

2023 lagu qabtay xarunta AGA ee magaalada 

Muqdisho; waxaana hadallo munaasabadda ku 

saabsan soo jeediyay guddoomiyaha AGA bare 

sare Cabdalla Cumar Mansuur, guddoomiye Ku-

xigeenka AGA, marwo Maryan Cariif Qaasim, 

xildhibaan Cabdullaahi Xasan Rooble, 

guddoomiye ku-xigeenka G/Banaadir ee arri-

maha bulshada Md. Cabdicasiis Cismaan Max-

amed, guddoomiyaha Somali Pen laanta 

Muqdisho ,marwo Dahabo Shiikh Maxamuud, 

guddoomyaha midowga dugsiyada G/Banaadir 

Md. Cabdulqaadir Maxamed Xasan. 

Munaasabadan oo ku dhacday jawi wanaagsan, 

waxaa suugaan isugu jirtay heeso iyo gabayo ku 

soo bandhigay fannaanka Khaliif Cismaan Cabdi 

(Sayid Khaliifa) iyo abwaan Cabdullaahi Max-

amed Jimcaale. 

Munaasabado tan la mid ayaa iyana ka kala 

dhacay magaalooyinka Gaalkacyo, Jigjiga; iyo 

sidoo kale qurbaha, sida London iyo Sweden; 

waxaana ka soo qaybgelay madax iyo bulsho 

kala duwan. 

AGA oo Billad Sharafeed                 

Guddoonsiisay Madaxweynayaasha                               

Soomaaliya iyo Jabuuti 

Munaasabado lagu Maamuusayay   
Maalinta Caalamiga ee                      

Afka Hooyo 

AGA oo Tababbar u Qabatay             

Macalimiinta Dugsiyada                     

Gobolka Banaadir 

Tababbar in muddo ah u socday macallimiinta dug-

siyada Gobolka Banaadir, ayna soo qabanqaabisay 

Akademiye Goboleedka Af Soomaaligu, ayaa  

23/2/2023 lagu soo gabaggabeeyay xarunta AGA 

ee Muqdisho. 

Tababbarkan oo ay ka faa‟iidaysteen 643 macallin, 

ahaana shan dufcadood oo taxane ah, ayaa lagu 

baranayay casharro sare loogu qaadayay aqoonta 

macallimiinta ee af Soomaaliga, sida naxwaha iyo 

habka dhigaalka habboon. 

Agaasimaha horumarinta adeegga waxbarashada 

ee Gobolka Banaadir Md. Maxamed Cabdi Cujub, 

oo halkaasi ka hadlay, ayaa bogaadiyay tababbar-

kan, oo ku sifeeyay „mid aad loogu baahnaa‟, 

waxaana uu u mahadnaqay AGA, kuna ammaanay 

dadaalka ay ugu jirto u hiillinta afka hooyo. 

Guddoomiyaha AGA bare sare Cabdalla Cumar 

Mansuur ayaa sheegay in Akademiya Goboleedku 

mudnaan gaar ah siinayso tababbarada noocan ah, 

ayna sii wadi doonaan. 

Gabagabadii waxaa halkaasi macallimiintii uu tab-

abbarka u soo xirmay lagu guddoonsiiyay shahaa-

doooyin kaqaybgalka tababbarka. 

AGA iyo Wasaaradda Gaadiidka  

oo ka Wadahadlay Xoojinta 

Adeegsiga Af Soomaaliga 

Kulan dhexmaray Akademiya Goboleedka Af 

Soomaaliga (AGA) iyo Wasaaradda Gaadiidka 

iyo Duulista Hawada 21/1/2023, kana dhacay 

xarunta wasaaradda ee Muqdisho, ayaa lagaga 

wada hadlay sidii Wasaaradda Gaadiidku kaalin 

uga qaadan lahayd adeegsiga af Soomaaliga. 

Guddoomiyaha AGA Prof. Cabdalla Cumar 

Mansuur ayaa sheegay in AGA ay Wasaaradda 

Gaadiidka u soo jeedinayso in la kordhiyo 

adeegsiga af Soomaaliga ee diyaaradaha iyo 

garoommada diyaaradaha dalka. 

“Waxaan aragnaa in rakaabka raaca diyaar-

adaha lagula hadlo af Ingiriis, ama loo qaybiyo 

waraaqo ay ku qoran yihiin afaf qalaad, oo aa-

nay [badankood] aqoon u lahayn. Sidaas 

daraaddeed, waxaan soo jeedinaynaa in dadka 

Soomaaliyeed wax loogu sheego afkooda 

hooyo” ayuu yiri Prof. Cabdalla Mansuur. 

Agaasimaha guud ee Wasaaradda Gaadiidka 

Md. Cali Gacal Gaabow oo isna halkaasi ka 

hadlay ayaa sheegay in ay soo dhaweynayaan 

taladan. 

AGA oo Tababbar u Qabatay         
Ardayda Kulliyadda Afafka  

ee Jaamacadda Green Hope 

Akademiye Goboleedka Af Soomaaliga (AGA) 

ayaa tababbar u qabatay ardayda Kulliyadda Af 

Soomaaliga ee Jaamacadda Green Hope ee 

Muqdisho. 

Tababbarkan oo ku saabsanaa habqoraalka tool-

moon ee sheeko-faneedda waxaa bixinayay 

macallin C/llaahi „Gacanka‟ oo ah xeeldheere 

suugaanta iyo hal-abuurka af Soomaaliga. 

Furitaankii tababbarkan, oo xarunta AGA lagu 

qabtay 19/10/2022, waxaa ka hadlay masuuliinta 

kala ah agaasimayaasha arrimaha bulshada iyo 

tababbarada AGA Najmo Sh. Maxamuud iyo 

macallin C/llaahi Sh. Aadan „Gacanka‟, agaasi-

maha warbaahinta Gobolka Banaadir C/naasir 

Xirsi Iidle iyo maamulaha Jaamacadda Green 

Hope prof. Mustaf Macallin Cabdulle; waxayna 

tilmaameen qiimaha tababbarkani u leeyahay 

ardayda cilmi ahaan u barta af Soomaaliga. 

Tababbarkani wuxuu ka mid yahay tababbarro 

taxane ah oo  AGA ay ku tayaynayso adeegsiga 

afka hooyo iyo hal-abuurkiisa suugaaneed, ayna 

si joogto ah ugu qabato dhallinyarada iyo aqoon-

yahanka kala duwan. 

 

Akademiya Goboleedka Af Soomaaliga (AGA) 

ayaa Gaalkacyo 28-30/11/2022 ku qabatay 

„Tartanka Gabayada Waxbarashada ee 

Maansayahannada Dhallinyarada Gobolka 

Mudug‟. 

Lixdii tartame ee kaalimaha ugu sarreeya ku 

guulaystay, lana guddoonsiiyay abaalmarinno, 

ayaa kala ah: 

1- Burhaan Cawil Maxamed, kaalinta koowaad, 

ku guulaystay $300. 

2- Fartuun Axmed Sugulle, kaalinta labaad, ku 

guulaysatay $250. 

3- Shamso Cali Xaashi, kaalinta saddexaad, ku 

guulaysatay $200. 

4- Khaliif Ciise Abtidoon, kaalinta afraad, ku 

guulaystay $150. 

5- Xalane Cabdulqaadir Sh. Jaamac, kaalinta 

shanaad, ku guulaystay $100. 

6- Madar Cabdullaahi Maxammed, kaalinta 

lixaad, ku guulaystay $100. 

Wakiilka AGA ee Galmudug abwaan Cali-deeq 

Maxamed Xaashi ayaa sheegay in ujeedka tar-

tankani yahay kobcinta xirfadda hal-abuurnimo 

ee dhallinyarada; wuxuuna bogaadiyay 

kaqaybgalayaasha tartanka, gaar ahaanna 

kuwooda kaalmaha hore ku guulaystay. 

AGA oo Qabatay Tartanka          

Gabayada Waxbarashada             

Dhallinyarada Mudug 

Waxaa qabsoomay Shirweynaha Waxbarasha-

da Qaranka oo socday muddadii 13-

17/03/2023, ayna qabatay Wasaaradda Wax-

barashada Hiddaha iyo Tacliinta Sare 

(WWH&TS). Waxaa Shirweynaha furay Madax-

weynaha JFS Mudane Dr. Xasan Sheekh Max-

amuud, waxaana hagayay Wasiirka WWH&TS 

Mudane Faarax Sheekh Cabdiqaadir, waxaana 

ka soo qaybgalay 450 qof oo isugu jiray ma-

suuliin iyo aqoonyahanno u badan bahda wax-

barashada; waxaana ka mid ahaa xeeldheer-

ayaal ka tirsan AGA, oo uu horkacayo 

Guddoomiye Prof. Cabdalla Mansuur. 

Ujeeddada Shirweynuhu waxay ahayd in dib-u-

eegis iyo falanqayn lagu sameeyo xaaladda 

waxbarashada dalka, lagana soo saaro talooyin 

lagu hormarinayo; waxaana lagu soo bandhi-

gay warbixin guud ee xaaladda waxbarashada, 

waxqabadkii la gaaray iyo caqabadihii soo 

wajahay tobankii sano ee la soo dhaafay.  

Gabagabadii shirweynaha waxaa laga soo 

saaray talooyin lagu hormarinayo adeegga 

waxbarashada, waxaana ka mid ahaa talooyin 

ku aaddan sidii sare loogu qaadi lahaa 

adeegsiga af Soomaaliga ee waxbarashada. 

Shirweynihii Waxbarashada 

Qaranka  oo Muqdisho                   

lagu Qabtay 

Maadaama afka hooyo lafdhabar u yahay ilaalinta 

haybta qofka iyo tayaynta waxbarashada, Shir-

weynaha Waxbarashada Qaranku wuxuu ku baaqay 

in sare loo qaado adeegsiga af Soomaaliga ee wax-

barashada. Qodobka 7aad ee talooyinka Shir-

weynaha ayaana lagu yiri: 

b. Shirweynuhu waxa uu ku baaqayaa in la ho-

rumariyo af Soomaaliga, isla markaana lagu dhigo 

dhammaan heerarka kala duwan ee waxbarashada.  

t. Shirweynuhu waxa uu soo jeedinayaa in la ho-

rumariyo eraybixinta [cilmiyeed ee] afka Soomaaliga.  

j. Shirweynuhu … waxa uu ku baaqayaa in wasaar-

addu ay ka caawiso caruurta Soomaaliyeed ee 

qurbajoogta xoojinta afka iyo dhaqanka Soomaali-

yeed. 

Waxaa kale oo Shirweynuhu ku baaqay in la qabto 

ololaha ciribtirka akhris-qoris la‟aanta.  

Waxaa Shirweynaha ka qaybgalay masuuliin iyo 

xeeldheerayaal AGA, oo ay ka mid yihiin prof 

Cabdalla Mansuur, marwo Caasha Geelle iyo bare 

sare Mustafa Fayruus; waxayna qayb ka ahaayeen 

soojeedimaha iyo doodaha shirweynaha. 

WARAR KALE OO XUSID MUDAN 
Shirweynihii Waxbarashada                    

oo ku Baaqay Kordhinta                                 

Adeegsiga Af Soomaaliga 

Barnaamijyo iyo kulammo lagu xusayay konton 

guurada hirgelintii far Soomaalida, laguna gorfayna-

yay xaaladda adeegsiga ee maanta iyo sidii loo hor-

marin lahaa, ayaa lagu qabtay magaalooyin kala du-

wan ee Geeska Afrika iyo qurbaha, waxaana ka mid 

ah magaalooyinkan :  

Muqdisho, Naadiga Qalinleyda iyo Hal-abuurka 

Soomaaliyeed ‘Somali Pen’ ayaa qabtay 28/01/2023. 

Jigjiga, Laanta AGA ee DDS oo kaashanaysa 

Jaamacadda Jigjiga & Machadka Hankaal ayaa qab-

tay 13/12/2022. 

Gaalkacyo, Laanta AGA ee Galmudug ayaa qabatay 

08/12/2022. 

Birmingham (UK), waxaa lagu qabtay 22/10/2022.  

Bristol (UK) waxaa lagu qabtay 27/11/2022, waxaa-

na soo qabanqaabiyay Ururka HADHSO. 

Kulammadan qurbaha waxaa weheliyay doodo ku 

saabsan sidii barbaarin lahaa carruurta jacaylka af-

kooda hooyo.  

1- Maana-faay – English 

Turjumaadda qisadii „Maana faay‟ oo English ah 

ayaa lagu soo bandhigay London 06/12/2023. 

Sheekadan waxaa qoray marxuum Maxamed 

Daahir Afrax sannadki 1979, waxaa turjumay Ax-

med Ismaaciil Yuusuf, waxaana tifaftirtay Muna 

Maxamed Daahir Afrax. 

Buugga „Maana-faay‟ oo geyiga Soomaalida aad 

looga yaqaan dhawr  jeer ayaa hore loo daabacay, 

isagoo ku qoran af Soomaali; haatanse waxaa la-

gu guuleystay in loo turjumo af Ingiriisi.  

2- Boojin 

Daahfurka buugga „Boojin‟ ayaa lagu qabtay 

xarunta AGA ee Muqdisho 14/2/2023. Boojin waa 

sheeko-faneed cusub waxaana qoray Sakariye 

Cismaan. 

Daahfurka waxaa lagu soo bandhigay falanqayn 

ay ku sameeyeen aqoonyahanno buugga soo 

akhriyay oo kala ahaa: Cabdulqaadir Cabdi Axmed 

(Jubba), Farxiya Muxudiin Yuusuf (Lama-filaan) 

iyo Caydaruus Maxamuud Cismaan. 

Xuska Konton Guurada        
Qoraalkii Far Soomaalida 

Buugaag la soo Bandhigay         
London iyo Muqdisho 

Bandhigga Buugaagta Nugaal  

Carwada „Bandhigga Buugaagta Nugaal iyo Hal-abuurka Dhallinyarada‟ oo socotay 19-20 Oktoobar 

2022 ayaa lagu qabtay Garoowe, Puntland. Waxaa ka soo qaybgalay qalinley, hal-abuur iyo 

dadweyne u badan dhallinyaro. Carwadan waxay ka mid tahay dadaallada loogu jiro xoojinta afka, 

dhaqanka, qoraalka iyo akhriska dhallinyarada. Goobta waxaa lagaga dhawaaqay in la furi doono ma-

katabad dadweyne oo Puntland yeelato, taas oo noqonaysa hay‟ad dawladdeed. 

Dawladda Jabuuti ayaa maktabadda AGA ugu 

deeqday buugaag kala duwan, waxaana 

deeqdan 29/12/2022 maktabadda soo gaarsiiyay 

Guddoomiyaha Jaamacadda Jabuuti Dr. 

Jaamac Maxamed Xasan. 

Guddoomiyaha Akademiye Goboleedka Af Soo-

maaliga Prof. Cabdalla Cumar Mansuur oo 

deeqdaasi guddoomay ayaa Dawladda Jabuuti 

uga mahadnaqay deeqdan, gaar ahaan Madax-

weynaha Jabuuti Md. Ismaaciil Cumar Geelle oo 

mar walba si hagar la‟aan ah u garab taagan 

horumarinta aqoonta iyo dhaqanka, iyo u hiillinta 

afka hooyo. 

Munaasabadda guddoonka deeqda waxaa goob 

joog ka ahaa masuuliin ka tirsan Dawladda 

Jabuuti iyo Akademiye Goboleedka Af Soo-

maaliga. 

Xarunta dhexe ee AGA, oo la furay 29/12/2022, 

waxaa ka mid ah maktabad guud oo ka kooban 

qaybo kala duwan, laguna hanweyn yahay inay 

kaalin mug leh ku yeelato kaydinta iyo faafinta 

aqoonta. 

Wasiir ku xigeenka wasaaradda Maaliyadda JFS, 

xildhibaan Cabdiqafaar  Cilmi Xaange ayaa 

30/10/2022 waxa uu booqasho ku yimid xarunta 

dhexe ee Akademiye Goboleedka Af Soomaaliga  

(AGA) ee magalaada Muqdisho. 

Wasiir ku xigeenka ayaa soo indha-indheeyay 

qaybaha kala duwan oo ay xaruntu ka kooban 

tahay, waxaana uu ku bogaadiyay AGA da-

daalkeeda hagar la‟aaneed ee daryeelka iyo hiilka 

af Soomaaliga iyo hal-abuurkiisa. 

Xarunta AGA oo dhowaan la furay, waxaa hore u 

soo booqday aqoonyahanno iyo masuuliin kala 

duwan, oo ka kala socday dalalka Geeska Afrika 

ee ay Soomaalidu degto. Masuuliintan, oo 

booqashadooda uga gollahaa inay u kuurgalaan 

xarunta AGA iyo hawlaha ay AGA qabato, ayaa 

bogaadiyay dadaalka nafhurnimo ee loogu hiillina-

yo afka hooyo, Akademiya Goboleedkuna hor-

muudka ka tahay. 

Dawladda Jabuuti oo Buugaag ugu 
Deeqday Maktabadda AGA 

Wasiir ku Xigeenka Maaliyadda      
oo soo Booqday Xarunta AGA 

  

Somali Pen oo Xustay 20-guurada Laanta Muqdisho 

Munaasabad lagu xusayay sannadguuradii 20-aad ee ka soo wareegtay furitaankii laanta Muqdisho 

ee Naadiga Qalinleyda iyo Hal-abuurka Soomaaliyeed „Somali Pen‟ ayaa 28/01/2023 lagu qabtay 

Muqdisho. Guddoomiyaha laanta Muqdisho, marwo Dahabo Sheekh Maxamuud, oo hadal ka jeedisay 

munaasabadda ayaa sheegtay in naadigu soo qabtay hawlo lagu farxo; ayna sugayaan hawlo badan 

oo ay tahay in guntiga dhiisha laysaga dhigo sidii looga soo dhalaali lahaa. 

Beryahan, dad aaya ku dooda inayna qumma-

nayn in ereyga „afur‟ sidatan loo qoro. Waxay 

doorbidayaan in loo qoro „affur‟ iyagoo ku saba-

baynaya in ereyga asalkiisu ka yimid „af+fur‟, 

haddii „afur‟ loo qorana qaabkani wuxuu ka soo 

jeedi karaa af-ur (af-shiir). Sidaa darted, dad-

kaasi waxay la tahay in ereygaas qaabkiisa laga 

dhigo „affur‟, maadaama labada „f‟ ay  ku yimaa-

deen isku xirka labadan erey: af+fur. 

Halkan, aan si kooban ugu iftiimiyo labada arri-

mood ee doodda. 

Ugu horraynba, shaki kuma jiro in ereyga „afur‟ 

uu ka soo jeedo „af+fur‟, haseyeeshee looma 

baahna in la laballaabo shibbanaha „f‟, ha ku 

sugnaado erey gudihiisa (sida: affar) ama ha ku 

yimaaddo isku lifaaqidda laba erey (af+fur). Si-

dan waxaa la mid ah ereyada soo socda: 

madaxanuun (madax+xanuun> madaxxanuun) 

gabadha (gabadh+ta>gabadhdha) 

magaca (magac+ka>magacca) 

madaxa (madax+ka>madaxxa) 

diiqa (diiq+ka>diiqqa) 

Sida looga maarmay laballaabidda shibbanayaa-

sha magacyadan kor ku xusan (dh, c, x, q iwm) 

ayaa looga maarmay  in la laballaabo shib-

banaha „f‟, maadaama micnayaal kala duwan 

aanu u yeelaynin ku dhawaaqidda labada qaab: 

„afur‟ iyo „affur‟. Sidaas ayaan ku dhawri karnaa 

mid ka mid ah 17kii qodob ee lagu saleeyay sa-

maynta alifba‟da af Soomaaliga, qodobkaas oo 

ahaa in la iska dhaafo alifba‟da wixii laga 

maarmi karo, si loo beekhaamiyo dhigaalka. 

Sideedaba, dhammann shibbanayaashu, cod 

ahaan, way laballaabmi karaan, haseyeeshee 

toddoba ayuun baa khasab ah in la laballaabo 

qoraal ahaan. Maxaayeelay, isbeddel micneed 

ayay keenayaan, sida: xabad & xabbad, xooga 

& xoogga iwm, oo kala micne ah. Laakiin shib-

banayaasha kale [badiba] ma keenaan wax la 

mid ah isbeddelkaa micneed, sida: afur iyo affur, 

rati & ratti, Xasan & Xassan iwm. 

Ismoodsiis 

Doodda ah in haddii ereyga „afur‟ aan laba „f‟ laga 

dhigin uu ka soo jeedi karo, ama lagu qaldi karo, 

af-ur (af-shiir). Fasiraaddani ma aha mid sax ah; 

waayo, ereyga afur, sida waafaqsan habka kala 

dhigdhigidda alannada (syllables) ereyga, wuxuu 

noqonayaa a-fur, ee ma aha af-ur, oo noqonaya 

erey micna kale leh, markaasna waa shardi in loo 

dhexaysiiyo xariijin. Qaabkan waxaa la wadaaga 

ereyo kale, sida ereyga: abaar, alannayntiisu waa 

a-baar, haddiise aynu u qaybinno si aan quma-

nayn: ab-aar, xitaa micnihii ayaa isbeddelaya sida 

midkii hore: af-ur. Marka, qaabka qaybinta alanna-

da ereygaas ee aan saxda ahayn laguma salayn 

karo erey asalkiisa. 

Weydiin gar ah 

Waxaa halkan ku jira weydiin gar ah, oo leh, haddii 

ay tahay in „afur‟ loo qoro, maxaa qaamuusyada 

loogu qoray „affur‟? 

Qaamuuskii Yaasiin Cusmaan Keenadiid (1976), 

oo ah qaamuuskii ugu horreeyay ee „Soomaali – 

Soomaali‟ ah, ayaa bilaabay inuu adeegsado 

qaabka „affur‟, annaguna [Mansuur & Annarita] 

(2012) waan ku dayannay. Dhawaaq ahaan qalad 

ma aha, sidaan horayba u caddeeyay, ha-

seyeeshe waxaa la  ogaaday in  laga maarmi karo, 

maadaama xarafka „f‟ aanu ka mid ahayn xarfaha 

laballaabma, micnihiina aanu isbeddelayn haddii 

laga dhigo „afur‟, beekhaamaynna loo baahanya-

hay, oo weliba aanu jirin erey kale oo „f‟-diisa la 

laballaabo; sidaas darteed, qaabka „afur' ayaan u 

adeegsannay 'Qaamuus Dugsiyeedka Af Soo-

maaliga‟ oo aan soo saarnay 2022. Sidoo kale, 

ayaad ku arkaysaan Qaamuuska Af Soomaaliga 

ee Jabuuti (2013). 

 

Prof. Cabdalla Cumar Mansuur 

Guddoomiyaha Akademiya Goboleedka Af 

Soomaaliga 

Habqoraalka Erayga Afur/Affur 

KORORSO AQOONTAADA AFKA HOOYO 

Inkastaa oo aan haystay dhaqaale igu filan oo aan 

noloshayda ku maareeyo, walaalna aan wax ka 

siin karo haddana iima aysan muuqan, anoo og 

wax walbaa in ay xag Alle ka ahaadeen ayey had-

dana nafta mararka qaar ii jiidaysay fakar iyo wal-

bahaar joogto ah. 

Aad baan dadka u xiriirin jiray. Ma sheegto qofka 

aan ka roonahay ama aan wax dhaamo ama cu-

laysyo adduun soo food saaro inta karaankayga 

ah ayaan caawin jiray. Tolka iyo reerka, xididka iyo 

xasabada, dhammaanba nin og ayaan ahaa. 

Qaraabada iyo qaaraanka inta igaga soo aadda 

habeenna lama seexan jirin, oo waan dhiibi jiray. 

Kullamada iyo isu imaatinka xigtadana xoog iyo 

xoolo waxa igaga soo aada waan gayn jiray. De-

riska iyo dadka xaafadda ila degan, waxaan ahaa 

nin ay aad u qadariyaan. Inkastoo shaqadayda 

iska adkayd aysan ii ogolayn in wax badan laga 

maqnaado, haddana, maalinta Jimcaha oo kale 

waxaan ku tukan jiray masaajid aan ka fogayn 

gurigayga, oo jiiraanka oo dhanna ay ku tukan ji-

reen. Aad baan ugu hayey ixtiraam iyo qaddarin 

dadka aan xaafadda wada deggannahay. Inta uu 

insaan karo ama uu awoodana xaqooda waan 

ilaalin jiray. Dhegtaadu kaa war dheer, ishaaduna 

waa kula file, mararka qaar xanta iyo nuxnuxda ay 

hablaha xaafaddu igu durayaan ama ay u gaysa-

nayaan xaaskayga midna waxba uma arki jirin. 

Waayo, waxaan aaminsanaa in aysan ayaga xag-

gooda waxba igaga maqanayn, oo ay Ilaahay xag-

giisa wax iga jiraan, isagana uu I siinayo goortuu 

doono ama awooddiisa iigu diidayo wixii uusan ii 

qorin. Calaaya xaal waxaan ahaa nin qadarta 

aaminsan kuna sabarsan. 

Waxa aan lahaa oo aan iibin jiray dukaan wax wal-

ba oo quutul daruuri ah lagu iibiyo.  

Hadda Waxaan Ahay Aabbe! 

SUUGAANTA & HAL-ABUURKA 

Waxaan yaqiinsanaa in waxa gacanteenna ku jiraa 

ay dhammaanayaan, kaliya waxaa baaqi ahaa-

nayo waxa aad Ilaahay xaggiisa gaysato, taas 

ayaana anfac iyo iimaanba laga helayaa adduun 

iyo Aakhiraba.  

Anoo taa ogsoon yaqiinsanna haddana dantu ay 

tahay in nin walbaa uu taagtiisa tallaabsado, 

madaalna meel uu yaallo uu ka beegmo, ayaan 

subax walba bixin jiray moos iyo rooti aan siin jira-

masaakiin gacanhoorsato ah, oo subax walba aya-

goo koox ah dukaanka hortiisa soo tuban jiray.  

Deeqda iyo garashada Ilaahay ayaa bixiya, dadku-

na isku miisaan ma ahan, masaakiinta aan gacan-

ta u taagi jiray waxaa ka mid ahayd gabar yar oo 

muuqaal ahaan aad u qurxoonayd, haddana 

Ilaahay ugu deeqay astur iyo xishood. 

Layaabka qalbigayga buuxiyey waxaa ay ahayd 

marka aan gabadha gacanta u taago, waxaa ay 

igu dhihi jirtay iiguna ducayn jirtay “Ilaahay haku 

siiyo awlaad baarri ah” eray kale ima dhihi jirin, 

maalin walba oo ay ii timaaddo eraygaas afkeeda 

kama baxo, ima tiraahdo mid ka duwan, mana ku 

soo darto mid dheeraad ah, aad ayuu hadalkeedu 

ii taabtay. 

Inkastaa oo aan haystay dhaqaale aan habeen ku 

seexan karo, haddana Ilaahay iguma irsaaqin 

ilqabowsiga dunida oo ah caruur. Maalinna nasiib 

uma yeelan in canug aan dhalay aan dhabtayda 

saaro, habeenna ma dhunkan canug yar oo afkiisa 

carfayo oo aan ilka lahayn, maalinna aqalkayga 

dhaxdiisa iigama soo yeerin oo la ima dhihin 

aabbe, marna ma gelin dukaamada lagu iibiyo 

alaabta caruurta si aan canugayga ugu soo iibiyo, 

subaxna dhabtayda kuma kaadin canug yar oo 

aan dhalay, maalinna dhaqaale wanqal caruur-

tayda ma bixin…  

murugadaas iyo xanuunno badan oo qalbigayga 

jiifay haddana ima qalbi jabin, waayoo Ilaahay 

siiye ayaa wax gardaadiya. 

Erayga ay gabadha subax walbaa igu tiraahdo 

waxaan gaaray heer aan dhararo oo aan sugi 

waayo ducadii gabadha ee ahayd “Ilaahay haku 

siiyo awlaad baarri ah”. Hal mar ayuu qalbigaygu 

is beddelay oo aan wax tebay. Waxaan qalbiga 

iskala hadlay “Kaalay gabadha sidaan maalin 

walba ku leh waa tii uu Ilaahay kaa irsaaqi rabay 

tagooggana kuugu furi rabay”. 

Waxa aan go`aansaday in aan gabadha si gaar 

ah u reebto oo aan la hadlo si aan xaalkeeda 

qofeed iyo midda qoysba aan u ogaado. 

Gabadhu marka ay masaakiintu soo istaagaan 

ma ahayn mid dadka soo dardarta ama iimaanka 

iska qaadda ee is dhahda waxaas yaysan kaa 

dhammaan. Intay dadka soo hormariso ayey 

gadaal isu dhigi jirtay. Anigana taas waxaa ay ii 

ahayd fursadda iyo albaabka aan ka gali karo 

hadalka bilowga ah ee gabadha maadaama uu-

san qof kale taagnayn. 

Waxaa la ii soo taagay gacan xijaabka duugga 

ah lagu daday oo uu ka muuqdo xishood. Mar 

keliya ayuu qalbigaygu wareegay oo dhidid 

waawayn iga soo daatay. Waxaan garan waayey 

in aan wax sido iyo in kale, markaas ayaan ani-

ga oo moog u taagay gacan aan waxba ku jirin. 

Deedna cod yar oo xabeeb ay ku jirto ayaa la igu 

yiri, “ walaal ma fiican tahay, dhib maleh wixii 

calaf ah ayaa la cunayaa, wax badan waad ii 

soo taagtay moos iyo rooti, maantase gacan-

taadu way maran tahay”. Markaas ayaa miirku 

igu soo noqday oo aan naxay, hadal aan 

badnayn oo uu ka muuqdo gariir ayaan ku iri 

“Iga raalli ahoow, way buuxaan ee xisaab kale 

ayaan galay”. Jawaab ay ka muuqato xikmad iyo 

xilkasnimo ayey igu tiri,  

“Adduun hawl kama dhammaato inta aad gaari 

karto kaliya ka qabo, wixii aad kari waysana 

Ilaahay ayey u taallaa”. Aad buu hadalkeeda iyo 

caqligeedu u sii shiday ololkii igu dhex socday.  

Waxaan soo galiyey dukaanka, waxaan galay in 

aan xog waraysto, waxaa ay iiga hadashay 

xaaladda reerkeeda iyo in ay u dawarsato 

hooyadeed oo indho la`, aabbaheedana uu 

dhintay, hal wiil oo la dhashay ayadana ka wayn 

uu yahay qof naafo ah. Aad bay ii taabatay 

xanuunka iyo culayska gabadha haysta, waxaanse 

ku farxay erayadeeda eray ka mid ahaa, oo ahaa 

in ay tahay gabar oo aan waligeed la guursan.  

Dadaal iyo is fahansiin dheer kadib, waxa aan 

gabadhii ku heshiinnay in aan is guursanno, reer-

keedana aan kafaalo qaado, oo aan hooyadeed 

iyo walaalaheedba ayada la soo dajiyo, hal 

meelna ay ku wada noolaadaan.  

Taasna, Ilaahay waa ii suurageliyay, oo waa ii 

aqbalay rabitaankayga iyo ducadii gabadha ee 

joogtada ahayd. iyadii hadalkaas i dhihi jirtay ayuu 

Ilaahay wax iigu daray oo awlaad badan oo 

gabdho iyo wiilalba ah iga siiyey. Ilaahay ayaa ku 

mahadsan oo sabarkayga iigu naxariistay, waxaan 

ahay aabbe caruur iyo xaas leh. 

W.Q 

Axmed Maxamuud Dhicisow “Yaanyo” 

Hawlgalka AGA (Mission) 
Ilaalinta afka hooyo, iba-furka hal-abuurkiisa  

iyo turxaan-bixinta adeegsigiisa, qoraal iyo qawlba;  
iyo inuu Af Soomaaligu noqdo afka rasmiga ah  

ee maamulka iyo waxbarashada geyiga Soomaalida. 

Akadeemiye Goboleedka Af Soomaaliga 
Akadeemiye Goboleedka Af Soomaaligu (AGA) waa xarun 
aqooneed loo abuuray daryeelka iyo horumarinta Af-
Soomaaliga iyo hal-abuurkiisa suugaaneed. Waa madal ay 
ku bahoobeen dalalka Geeska Afrika ee Soomaalidu degto, 
AfSoomaaligana lagaga hadlo. 

AGA waxaa lagu asaasay dalka Jabuuti bishii Juun 2013. 
Xarunteedu waa Magaalada Muqdisho, waxayna laamo ku 
leedahay Magaalooyinka waaweyn ee Geeska Afrika iyo da-
lalka qurbaha ee ay aad u joogaan Soomaalidu. 


